
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com


6 

М У Н Д А Р И Ж А  

07.00.00 – ТАРИХ ФАНЛАРИ 

Hamroyev Asliddin Umed o‘g‘li 
“GULSHANUL MULUK” (“SHOHLAR GULSHANI”) ASARI – MANG‘ITLAR HUKMRONLIGI DAVRI 
MUARRIXLIGI NAMUNASI  ...........................................................................................................................  13-18 

Abstract. This article describes a philosophical and methodological analysis of the work “History of India 

during the reign of Babur” by the English scientist William Erskine. The article also highlights the essence of W. 

Erskine’s objective and objective approach in covering the history of Babur, in particular, in revealing Babur’s 

УИЛЬЯМА ЭРСКИНА 

Кириш. Темурийлар ҳукмронлиги Марказий Осиё халқлари ижтимоий 

тараққиётида алоҳида аҳамият касб этади. Мутахассислар бу даврни Марказий Осиёда 

иккинчи Уйғониш даври ҳам деб эътироф қиладилар. Амир Темур ва темурий 

шаҳзодалар илм-фан, маданият ва адабиётни қадрлайдиган, санъатни нозиктаъб 

тушунган. Бу борада ушбу сулола инсоният тарихидаги ўрни тенгсиздир. Бу сулола 

вакиллари доимо адабиёт, шеърият билан шуғулланган, санъат ҳамда фан-маданиятга 

ҳомийлик қилган, чунки, ижодкорлик ва бунёдкорлик сулола асосчиси Соҳибқирон 

Амир Темурга хос бўлган бетакрор фазилат эди. 

Темурийлар мамлакатининг пойтахти сифатида Самарқандда табиий-илмий 

билимлар ривожида, хусусан, Мирзо Улуғбек раҳбарлигида оламшумул кашфиётлар 

амалга оширилган бўлса, Ҳиротда бадиий санъат, ижтимоий-гуманитар фанлар, хусусан, 

тарих, тилшунослик ва адабиётшунослик соҳасида катта муваффақиятлар қўлга 

киритилади. Бундан ташқари Темурийлар томонидан яна бир маданий марказ барпо 

этилади. Бу Бобур Мирзонинг Ҳиндистонда янги давлатга асос солиши ва унинг 

ворислари томонидан сиёсий жиҳатдан тарқоқ халқларни бирлаштириб, қудратли 

империя ташкил этилишидир. Бобурийлар ҳукмронлиги даврида бу империяда илм–

маърифат, адабиёт ва санъат, ҳунармандчилик ва меъморчилик соҳасида кўплаб 

ютуқлар қўлга киритилади. Бобур Мирзо ва унинг ворислари томонидан Ҳиндистонда 

марказлашган давлат барпо этилиши ва бу империянинг ҳар томонлама гуллаб-

яшнаганлигини тадқиқотчи олимлар ва давлат арбоблари эътироф этади [3;408]. 

Мавзуга оид адабиётлар таҳлили. Тарихчи-шарқшунос олим Уилям Эрскиннинг 

“Бобур ҳукмронлиги давридаги Ҳиндистон тарихи” асарининг фалсафий-методологик 

таҳлилини амалга оширишда муаллифнинг асаридан кенг фойдаланилди. Шунингдек, 

мавзуни ёритишда ҳинд тарихчиси Л.П. Шарманинг “Бобурийлар салтанати” асари, 

Мирзо Бобурнинг “Бобурнома” ҳамда Гулбаданбегимнинг “Хумоюннома” асари каби 

манбалардан фойдаланилди. 

Тадқиқот методологияси. Шарқшунос олим У.Эрскиннинг “Бобур ҳукмронлиги 

давридаги Ҳиндистон тарихи” асарининг фалсафий-методологик таҳлил этишда 

объективлик, компоративистик таҳлил, тизимли ёндашув, мантиқийлик ва 

тарихийликнинг бирлиги, қиёсий таҳлил ва шу каби усуллардан фойдаланилди. 

Таҳлил ва натижалар. Бобурийлар сулоласи ҳукмронлиги Марказий ва Жанубий 

Осиё цивилизациясида алоҳида ўрин тутади. Бугунги Афғонистон, Ҳиндистон ва 

Покистон мамлакатларининг тарихининг муҳим қисми сифатида — эътироф 

этиладиган бу сулола тарихи тадқиқотчилар томонидан кенг ўрганилган соҳага 

айланган. Ҳатто Буюк Британия тарихи фанида бобуршунослик алоҳида тадқиқот 

объектига сифатида шаклланган [6;3-5]. Хусусан, Буюк Британияда Бобурийлар илмий 

мероси билан шуғулланган шарқшунос, тарихчи олим Уилям Эрскиннинг (1773-1852) 

тадқиқотлари бунга мисол бўлади. Шодландиялик катта ер эгасининг ўғли бўлган 

Уилям Эрскин Эдинбург университетида таҳсил олади. 1803 йилда файласуф ва 

иқтисодчи олим Жеймс Макинтошнинг таклифига биноан унга шахсий котиб сифатида 

Бомбайга боради ва 20 йил, яъни, 1823 йилгача Ҳиндистонда яшайди [8;4]. 

У.Эрскин шарқ тилларидан форс тилини мукаммал билган ва темурийлар 

сулоласи тарихини пухта ўзлаштирган. Тадқиқотларида темурийлар тарихига оид 

“Табокати Акбарий”, “Шажарат-ул-Атрок”, “Тарихи Рашидий”, “Хулосат-ул–таворих”, 

каби асарларнинг қўлёзмаларидан кенг фойдаланган. Унинг шахсий кутубхонасида 

200дан ортиқ мана шундай ноёб тарихий асарлар мавжуд бўлганлигини қайд этишади 

[5.4]. У.Эрскин “Бобурномани”ни 1809 йилда инглиз таржимони Ж. Лейден(1775-1811) 

бошлаган таржимасини 1816 йилда тугатади [8;4]. 

Эрскин ўзининг тадқиқотларида шарқшунос олим сифатида Заҳириддин 

Муҳаммад Бобур ва бобурийлар сулоласини тарихини объектив тарзда ўрганишга 

ҳаракат қилган. Жумладан, у Ҳиндистон ўлкаси тарихини уч даврга ажратади: Биринчи 

давр — энг қадимги даврдан бошланиб Маҳмуд Ғазнавийнинг Ҳиндистонни забт 

этгангача бўлган вақтни қамраб олади. Муаллиф бу даврни “Ҳиндлар даври” деб атайди. 

Иккинчи давр — “Илк мусулмончилик даври” деб аталади. Унинг фикрича, бу давр 

Маҳмуд Ғазнавий истилосидан бошланиб, яъни 1021дан то Бобурнинг Ҳиндистонни 

забт этишгача бўлган вақтни ўз ичига олади. 

Учинчи давр унинг фикрича; “Бобурнинг ғолибона юришларидан бошлаб, 

темурийлар салтанатининг кейинги 332 йиллик даврини ўз ичига олади [7;5]. 

Бу борада, шарқшунос У.Эрскин Ҳиндистоннинг дастлабки 2 даври тарихи яхши 

ўрганилганлигини таъкидлаб, 3-давр тарихини объектив ёритишни ўз олдига мақсад 

қилиб қўяди. Дастлаб подшоҳ Бобур аждодларини тарихини баён этишдан бошлар экан, 

“Татар деб аталадиган қабилалар тарихан учта улкан ирққа бўлинади ва улар бир-

биридан урф-одатлари, тили ва турмуш тарзи билан фарқланади” – дейди [7;6]”. Уларни 

тунгуслар ёки манжурлар; мўғуллар ва турклар деб ажратади. Турклар сон жиҳатидан 

кўп бўлиб, улар улкан ҳудудларни эгаллаб олганлигини қуйидагича баён этади: “Улар 

жуда кўп асрлар давомида Гоби чўллари ва ғарбий Мўғулистон, жанубда Қашғар ва 

Помир тоғларигача, Хуросон, Каспий ва Қора денгизларигача, ғарбда эса Дон ва Волга 

бўйларигача, шимолда эса Сибиргача бўлган улкан ҳудудларни эгаллаб яшаганлар” 

[7;6]. 

Шарқшунос олим У.Эрскин бобурийлар тарихига оид кўплаб асарларни 

компаративистик таҳлилини амалга ошириб, шу асосда ўзининг объектив 

мулоҳазаларини баён этади. Асарнинг Кириш қисмидан кейин Чингизхон ва унинг 

авлодларини ҳақида қисқача маълумот бериб ўтади. “Бобурнинг тахтга чиқиши ва 

Мовароуннаҳрдан қувилишигача бўлиб ўтган воқеалар” бўлимида Бобурнинг 

туғилишидан бошлаб 1500 йилгача бўлган воқеаларни батафсил ёритиб беради. 

Жумладан, асар “Самарқанднинг иккинчи бор олиниши ва бой берилиши”, “Қобулнинг 

олиниши. Бобурнинг Қобул ва Мавароуннаҳрдаги саргузаштлари”, “Хуросон сафари, Хон 

Мирзо исёни”, “Қандаҳорни олиниши ва бой берилиши. Мўғуллар исёни”, “Шоҳ Исмоил 

ва Шайбоний. Бобур Мовароуннаҳрда”, “Арғунлар Қандахорда”, “Бобуршоҳ 

Ҳиндистонда. Ҳиндистоннинг олиниши. Понипатдаги жанг”, “Рона Цанга урушлари. 

Чандирийдаги урушлар”, “Бобурнинг Ганг қирғоқларидаги юришлар”, “Бобурнинг 

хасталиги ва вафоти”, “Бобурнинг оиласи”, “Бобуршоҳ қўл остидаги ўлкалар” каби 

қисмлардан ташкил топган. 

Муаллиф асарида Мирзо Бобурнинг Самарқандда Шайбонийхон билан олиб 

борган жангларини баён этар экан, шундай дейди: “Бобур бу пайтда ўн саккиз ёшда 

бўлишига қарамай,….ўзининг баҳодирона руҳи ва узоқни кўра билиши(нозик диди) 

туфайли бу ғалабани қўлга киритади” [7;24]. Воқеаларни баён этишда У.Эрскин 

“Бобурнома”дан кўп иқтибосларни келтиради [7]. 

Мирзо Бобур Самарқандни иккинчи марта қўлга киритишдаги қалтис вазиятда 

ўта зийраклик билан оқилона (рационал) йўл тутганини қуйидагича баён этади: “Бобур 

ўзини буюк пойтахт тахтида кўриб турган бўлса ҳам, ҳали қиладиган ишлари жуда кўп 

эди. Унинг ғаними кучли эди, мамлакат эса тарқоқ ҳолда, унинг қўшини жуда оз эди. 

Ҳайриятки, у вазиятни яхши тушунарди. Вазиятни яққол кўриш учун, тарафдорлари ва 

рақиб ҳаракатини ўз кўзи билан кузатиш учун шаҳар ташқарисига чиқиб, боғсаройга 

жойлашди. Ерлик аҳоли бу ерда уни мамнуният билан кутиб олди” [7;24]. 

Шарқшунос Уилям Эрскин З.М.Бобурнинг моҳир ҳукмдор бўлиб етишида 

рационал тафаккурнинг ўрнини алоҳида таъкидлаб ўтади; “Бобурнинг ақл-заковати, 

олдиндан кўра билиш ҳиссиёти уни бир дақиқа ҳам вақтни бой бермай, шиддат билан 

олға қараб юришга ундар эди” [7;45]. 

Мирзо Бобурдаги раҳбарлик қобилиятида рационалликдан ташқари шахсий 

ибрат, намуна кўрсатиш фазилатларини ҳам таъкидлаб ўтади; “У ҳар сафар ҳам 

қийинчиликларни ўз одамлари билан бирга барҳам кўришни маъқул кўрар эди” [7;46]. 

Муаллиф Заҳириддин Муҳаммад Бобурнинг жисмонан бақувватлиги унинг моҳир 

саркарда бўлиб етишига асосий омил бўлиб хизмат қилган, деган фикрни илгари суради; 

“Бобур бақувват гавдали, ўрта бўйдан юқорироқ киши бўлиб, жисмоний ҳаракат талаб 

қиладиган ўйинларни яхши кўрар, ўткир мерган ва моҳир қиличбоз эди. Жуда кўп 

ҳолларда у шижоатини намойиш қилар ва яккама-якка жангда рақибидан устун 

чиқарди. Унинг гавдаси шу даражада бақувват эдики, айтишларича, баъзан ҳар иккала 

қўлтиғига икки кишини қисиб олиб, қалъа девори устида айланиб юрар ва шу тарзда 

йўлдаги тўсиқлардан ўтар эди” [7;107]. Қобулдан узоқдалигида мўғуллардан 

қариндоши бўлмиш Абдураззоқ бошчилигида мўғул лашкарларининг Мирзо Бобурга 

қилган исёнини ёритар экан, шундай дейди: “Ғайрат-шижоатли саркарда, бақувват ва 

эпчил қиличбоз бўлган Бобур ўзига яқин навкарларини олиб уларга қарши қилич 

яланғочлади. Яккама-якка жангда мўғул бекларидан бештасини ер тишлатди” [7;53]. 

Уилям Эрскин Мирзо Бобурдаги бағрикенглик, меҳр-шафқат, кечиримлилик каби 

фазилатларини алоҳида таъкидлаб ўтади. Хусусан, Мирзо Бобур яқинлари Хон Мирзо ва 

Муҳаммад Ҳусайн Мирзолар гуноҳларини кечиришини баён этар экан, қуйидагича баён 

этади: “Бобурнинг… Хон Мирзо ва Муҳаммад Ҳусайн Мирзолар ҳамда уларга 

қўшилганларнинг гуноҳини кечирганини кўриб, биз Бобурнинг ҳамияти йўқ, ғурурсиз 

ёки иродасиз киши эканда, деган хулосага келмаслигимиз керак. Унинг (яъни, 

Бобурнинг.-А.А) меҳр шафқатлилиги, гуноҳкорни кечира билиш қобилияти кучли ирода 

эгаси эканлигидан, олийжаноб, улуғвор фазилат эгаси эканлигидан, унинг нозик 

қалбини яралаган муртадлардан бир поғона ақлан ва ахлоқан юқори турганлигидан, 

унинг буюк қалб эгаси эканлигидан ва айниқса, ўз қариндошларига нисбатан меҳр-

шафқати юқори эканлигидан далолат беради” [7;49]. 

Заҳириддин Муҳаммад Бобурнинг феъл–атрофидаги энг олижаноб фазилатлар 

унинг инсонпарварлиги ва беғараз кўнглидир, деган хулосага келади. “У жасур ва 

тадбиркор ҳамда шижоатли саркарда бўлиб, кишиларни ўз ортидан эргаштира оладиган 

ташкилотчи лашкарбоши эди. У кўнгли беғараз ҳамда ишонувчан киши бўлиб, ёшлик 

ғайрат ва шижоати уни ҳеч қачон тарк этмаган. Унинг бағрикенг, кўнгилчан инсон 

бўлганлиги туфайли уй ичидагиларга илиқ муомала қилар, қариндошлари ва дўстлари 

ҳақида доим ғамхўр ҳамда қайси ижтимоий табақага мансублигидан қатъий назар 

кишиларнинг ташвишларига ҳамдардлик билдиришга тайёр турадиган саховатпеша 

киши эди”[7;103]. 

Темурийлар салтанатининг инқирози ва таназзули давридаги қалтис 

вазиятларда Заҳириддин Муҳаммад Бобурнинг нафақат омон қолиши, балки буюк 

империянинг асосини яратишда ундаги матонатли фазилатларини қуйидагича баён 

этади: “Ҳали ёш болалигидаёқ Фарғона тахтига чиққанда, атроф мамлакатларнинг 

тахтида султонлар ва хонлар ўлтирар эди. У ҳали йигитлик давридаёқ у султонлардан 

бирортаси қолмади. Улар саройдаги фитналар ёки бўлмаса четдан келган босқинлар 

қурбони бўлдилар. Ўша шафқатсиз шамоллар Бобурни ҳам узоқ элларга элтиб ташлади. 

Лекин қонида ғайрат шижоат ва ирода кучи туфайли ана шу ҳаёт бўронларига бардош 

бериб, ундан устун келган яккаю ягона темурий шу Бобур эди” [7;103].  

Дарҳақиқат муаллиф таъкидлаганидек, Мовароуннаҳр ва Хуросонда Бобурдан 

бошқа барча темурийлар ҳукмдорлар ва шаҳзодалар Шайбонийхон томонидан тарих 

саҳнасидан улоқтириб ташланди. Мирзо Бобурнинг мана шундай қалтис ва таҳликали 

вазиятдан омон қолишида ундаги раҳбарлик қобилияти ва рационал фаолияти катта 

ёрдам берганлигини инглиз олими У.Эрскин қуйидагича таъкидлайди: “Ҳали йигирма 

ёшга тўлмай туриб у ҳаётнинг барча аччиқ-чучукларини, тақдирнинг иссиқ-совуғини 

бошдан кечирди. У гоҳ унчалик назарга чалинмайдиган шаҳдози қиёфасида, гоҳ улкан 

салтанат эгаси бўлган ғолиб шоҳ, гоҳ беватан ва қувғин қилинган қочоқ қиёфасида кўз 

олдимизда намоён бўлади. Лекин ҳар қандай ҳолатда ҳам уни ҳаётдан умидворлик, 

метиндай ирода кучи тарк этмади. У ота юртидан қувилиб, мусофирликнинг энг оғир 

кунларини бир неча ҳамроҳлари билан кечираётган пайтда ҳам шавкати ва шон-

шуҳрати сўнмади ва минглаб кишиларни ўз ортидан эргаштира олди ҳамда уларнинг 

ёрдами туфайли чексиз салтанатни қўлга киритди. Бундай бесаранжом вазиятда 

кишиларнинг бошқариш учун жасур сарбоз бўлиш лозим эди, шунинг учун ҳаётининг 

дастлабки кунлариданоқ суворийлик унинг касби бўлган эди [7;103] ”. Бу таъриф — 

буюк саркарда ва давлат арбоби Заҳириддин Муҳаммад Бобур сиймосига берилган 

объектив баҳо ҳисобланади. 

Мирзо Бобурнинг мақсади фақат ҳарбий юришлардан иборат бўлмасдан, балки 

тинчлик ва осойишталик ҳукм сурган, илм-фан ва маданият равнақ топадиган давлатни 

барпо этиш эди. Унинг марказлашган, барқарор давлатчилик асосларини бунёд 

этишдаги фаолиятини қуйидагича тушунтиради: “Бироқ унинг жанг қилишга бўлган 

иштиёқи уни тинчликни таъминлаш ва қадрлаш ҳиссидан маҳрум этгани йўқ. Ҳарбий 

ҳаракатлардан тин олган пайтларни у серташвиш ҳаётнинг осуда кунлари деб ҳисоблар 

ва ором оларди. Одати бўйича бу пайтларда давлат ишлари билан банд бўлар, 

салтанатни мустаҳкамлаш ва давлат тизимини такомиллаштириш ҳамда қўл остидаги 

фуқароларни турмушини яхшилаш чораларини кўришга сарфларди” [7;104. 

Темурийлардаги бунёдкорлик ва яратувчанлик фазилатини Мирзо Бобурда ҳам 

мавжудлигини баён этар экан шундай дейди: “Бобурнинг қонига гўзалликни ва санъат 

асарларини қадрлаш хусусияти сингган бўлиб, улар орасида меъморчилик ва боғ 

яратиш санъати алоҳида ўрин эгаллайди” [7.104]. У.Эрскин Бобур ва бобурийлар яратган 

меъморий обидалар ва боғлар хусусида ҳам батафсил тўхталиб ўтади. Подшоҳ 

Бобурдаги мазкур фазилатлар унинг ворисларида, айниқса, набираси Акбаршоҳ 

фаолияти ҳам мавжуд эди. 

Шарқшунос У.Эрскин З.М.Бобурнинг илмий ва бадиий ижоди хусусида тўхталиб 

ўтар экан, шундай дейди: “Туркий назмда Мир Алишердан кейин турарди, унга тенг 

келадиган шоир йўқ эди” [7;104]. Муаллиф Бобурнинг “Мубаййин”, “Рисолаи волидия” 

асарлари, уларнинг мазмуни ва моҳияти хусусида ҳам тўхталиб ўтади. “Бобурнома”нинг 

таржимони сифатида мазкур асра хусусида тўхталиб ўтар экан шундай дейди: “Бобур 

яратган асарлардан унинг мемуар (“Бобурнома”) асари энг яхши асарлардан 

ҳисобланади” деб алоҳида таъкидлайди. “Бобурнома” асарининг моҳиятини баён этар 

экан, бу асар ўша даврдаги Осиё тарихини тўғри ва тўла акс эттирган ягона асардир. 

Мирзо Бобурнинг ижодий фаолияти хусусида тўхталар экан шундай дейди: 

“Бобур туркий мусиқа оҳанглари ҳақида ҳам рисола яратади, бу асар бу соҳада унгача 

яратилган асарлардан устунлик қилади….. Бобур фақатгина мусиқа ишқибозигина 

бўлиб қолмай, яхшигина бастакор ҳам эди” [7;105]. 

Мирзо Бобурнинг серқирра ижодий фаолиятида хаттотлик қобилиятини шундай 

тушунтирди: “Бобурда адабиётшунослик ва шоирлик қобилиятидан ташқари Шарқда 

катта санъат ҳисобланган хаттотлик қобилияти ҳам жуда яхши ривожланган эди. Нафис 

ҳуснихат эгаси бўлган Бобур бошқаларнинг ҳуснихатига тўла тақлид қилиб кўчира 

оларди ва ҳатто ўзининг алоҳида ёзув услубини ҳам яратди ва бу услуб унинг номи 

билан аталади” [7;105]. Муаллиф бу ерда Хатти Бобурийни назарда тутмоқда. 

“Бобурнома” асарини инглизча таржимасини амалга оширган шарқшунос 

У.Эрскин ўзининг “Бобур ҳукмронлиги давридаги Ҳиндистон тарихи” асарида айрим 

хронологик хатоларга ҳам йўл қўяди. Масалан, Олтин Ўрда хони Ўзбекхоннинг вафотини 

1350 йил, Темурнинг Ҳиндистонга юриш санасини 1412 йил деган хатоликларга йўл 

қўяди [7;7,71]. Аммо, асосий тадқиқот объекти – Мирзо Бобур фаолиятини ёритишда 

холисона ёндашади. 

Хулоса ва таклифлар. Умуман олганда, инглиз шарқшуноси У.Эрскин илмий 

тадқиқоти Ҳиндистонда ҳукмронлик қилган Мирзо Бобур ва бобурийлар салтанатининг 

тарихий аҳамиятига берилган объектив баҳодир. У Ҳиндистон тарихида мустаҳкам 

марказлашган давлатчиликнинг вужудга келиши ва унда ривожланиш ва тараққиёт 

ҳукм сурганлиги бу бобурий ҳукмронлиги даврига тўғри келади деган хулосаси бу айни 

ҳақиқатдир. 

У. Эрскиннинг таърифлашича, Осиёлик шаҳзодалар орасида Бобур билан баробар 

мавқени эгаллай оладиган шаҳзода бўлган эмас [9;105]. Дарҳақиқат, буюк мутафаккир 

шоир ва олим, қудратли империя бунёдкори бўлган Бобурнинг шахси ва унинг феъл 

атвори шубҳасиз, ана шундай юксак баҳоларга сазовордир. Ватандошимиз Бобур ва 

бобурийларни Ҳиндистон тарихида тутган ўрнини бундай юксак эътироф этилиши, ҳар 

биримизга юксак ифтихор туйғусини уйғотади. 

